
OLIY TA’LIMNI MOLIYALASHTIRISHNING 
ILG‘OR XORIJIY TAJRIBASI: SINGAPUR 
MISOLIDA

 
Kurbanov Baxodir Negmatullayevich
Tashkent International University 
Mustaqil tadqiqotchisi

Annotatsiya:  Ushbu maqolada Singapur oliy ta’limini moliyalashtirish tizimining asosiy modellari, mexanizmlari va 
strategik yo‘nalishlari tahlil qilinadi. Singapur tajribasining o‘ziga xos xususiyati — davlat tomonidan kuchli moliyaviy 
qo‘llab-quvvatlash, fuqarolarning ta’lim olishiga yo‘naltirilgan jamg‘arma mexanizmlari (PSEA), universitetlarning endow-
ment jamg‘armalari, shuningdek, “Global Schoolhouse” strategiyasi doirasidagi xalqaro talabalarni jalb qilish siyosatidir. 
Maqolada moliyalashtirishning diversifikatsiyalashgan modeli, davlat-xususiy sheriklik mexanizmlari va natijaga aso-
slangan moliyalashtirish elementlari batafsil yoritilgan. Shuningdek, Singapur tajribasini O‘zbekiston sharoitida qo‘llash 
imkoniyatlari va cheklovlari muhokama qilinadi.

Kalit so‘zlar: oliy ta’limni moliyalashtirish, Singapur tajribasi, endowment jamg‘armalari, PSEA, Tuition Grant Scheme, 
Global Schoolhouse, avtonom universitetlar.

Abstract: This article analyzes the main models, mechanisms, and strategic directions of higher education financing 
in Singapore. The distinctive feature of the Singaporean experience is strong government financial support, savings 
mechanisms directed towards citizens› education (PSEA), university endowment funds, as well as the policy of 
attracting international students within the framework of the «Global Schoolhouse» strategy. The article provides a 
detailed examination of the diversified financing model, public-private partnership mechanisms, and performance-based 
funding elements. Furthermore, the possibilities and limitations of applying the Singaporean experience in the context of 
Uzbekistan are discussed.

Keywords: higher education financing, Singaporean experience, endowment funds, PSEA, Tuition Grant Scheme, Global 
Schoolhouse, autonomous universities.

Аннотация:  В данной статье анализируются основные модели, механизмы и стратегические направления 
финансирования высшего образования в Сингапуре. Отличительной особенностью сингапурского опыта является 
сильная государственная финансовая поддержка, сберегательные механизмы, направленные на получение 
образования гражданами (PSEA), университетские эндаумент-фонды, а также политика привлечения иностранных 
студентов в рамках стратегии «Global Schoolhouse». В статье подробно рассматриваются диверсифицированная 
модель финансирования, механизмы государственно-частного партнерства и элементы результативно-
ориентированного финансирования. Также обсуждаются возможности и ограничения применения сингапурского 
опыта в условиях Узбекистана.

Ключевые слова: финансирование высшего образования, сингапурский опыт, эндаумент-фонды, PSEA, Tuition 
Grant Scheme, Global Schoolhouse, автономные университеты.

K I R I S H
Oliy ta’lim tizimini samarali moliyalashtirish zamonaviy davlatlarning iqtisodiy o‘sish, texnologik 

innovatsiyalar va raqobatbardoshlikni ta’minlovchi asosiy strategik omillaridan biri hisoblanadi. Resurslarning 
cheklanganligi sharoitida moliyaviy mexanizmlarni optimallashtirish, ularni iqtisodiy ehtiyojlar va inson kapitalini 
rivojlantirish maqsadlari bilan uzviy bog‘lash muhim ahamiyatga ega. Janubi-Sharqiy Osiyoning kichik davlat 
bo‘lishiga qaramay, Singapur dunyodagi eng rivojlangan, samarali va raqobatbardosh oliy ta’lim moliyalashtirish 
tizimlaridan birini yaratishga muvaffaq bo‘lgan. Tabiiy resurslarga ega bo‘lmagan bu mamlakat inson kapitalini 
rivojlantirishni milliy taraqqiyotning asosiy ustuni sifatida belgilab, oliy ta’limni markazlashtirilgan siyosat, 
meritokratiya va iqtisodiy strategiyaga qattiq moslashtirish orqali yuqori samaradorlikka erishgan.

Singapur oliy ta’lim moliyalashtirish modelining asosiy xususiyati — davlatning kuchli yetakchiligi bilan 
birga moliyaviy resurslarni diversifikatsiya qilish va natijaga yo‘naltirilgan yondashuvdir. Hukumat oliy ta’lim 
xarajatlarini YaIMning taxminan 0,75 foizini tashkil etgan bo‘lsa-da (ko‘plab OECD mamlakatlariga nisbatan 
pastroq), bu mablag‘lar yuqori sifatli ta’lim, global reytinglarda yetakchi o‘rinlar va bitiruvchilarning yuqori 
bandlik darajasini ta’minlaydi. Bunday samaradorlik markazlashtirilgan siyosatni yuritish, o‘quv dasturlarini 
mehnat bozori talablariga moslashtirish va moliyaviy mexanizmlarni doimiy takomillashtirish hisobiga erishiladi.



M U H A N D I S L I K  VA  I Q T I S O D I Y O T

219

2026-yil, aprel.  № 4-son (2)

Singapur modelining muhim afzalligi — oliy ta’limni milliy iqtisodiy strategiya (Smart Nation, green economy, 
raqamli transformatsiya) bilan uzviy bog‘lashidir. Moliyalashtirishda meritokratiya va natijaga yo‘naltirilganlik 
ustunlik qiladi: mablag‘lar iqtisodiy o‘sishga hissa qo‘shadigan yo‘nalishlarga (AI, biotexnologiya, barqaror 
rivojlanish) ustunlik beriladi. Shu bilan birga, ijtimoiy inklyuzivlik ta’minlanadi — moliyaviy yordam tizimi kam 
ta’minlangan qatlamlarni qamrab oladi.

Singapur oliy ta’lim tizimi yuqori samaradorlik, moslashuvchanlik va iqtisodiy ehtiyojlarga aniq 
yo‘naltirilganligi bilan ajralib turadi. Ushbu tizim turli ta’lim yo‘nalishlari va institutsional shakllarni o‘z ichiga olib, 
aholining turli qatlamlari va iqtisodiy sektorlar talablarini qondirishga qaratilgan. Tizimning asosiy tarkibiy qismlari 
avtonom universitetlar, politexnikumlar, Texnik ta’lim instituti, shuningdek, xususiy va xorijiy universitetlarning 
filiallari (private and branch campuses) hisoblanadi.

Har bir oliy ta’lim muassasasi o‘zining ichki moliyaviy yordam sxemalarini shakllantirish va amalga oshirish 
huquqiga ega bo‘lib, bu sxemalar institutning strategik maqsadlari, moliyaviy resurslari va ijtimoiy mas’uliyat 
tamoyillariga asoslanadi. Ushbu ichki moliyaviy yordam mexanizmlari talabalar uchun turli xil grantlar, 
stipendiyalar, bursalar, to‘lovlarni kechiktirish yoki qisman bekor qilish imkoniyatlarini o‘z ichiga oladi va ularning 
mazmuni hamda hajmi donorlarning shartlari, mavjud mablag‘larning miqdori, institutning moliyaviy siyosati va 
milliy ta’lim strategiyasining ustuvor yo‘nalishlari kabi omillarga qarab sezilarli darajada farqlanadi.

M A V Z U G A  O I D  A D A B I Y O T L A R  S H A R H I
Singapur oliy ta’lim tizimi va uni moliyalashtirish mexanizmlari so‘nggi yigirma yil davomida xalqaro 

tadqiqotchilarning diqqat markazida bo‘lib kelmoqda. Kichik bir davlatning qisqa tarixiy davr ichida dunyoning 
eng raqobatbardosh ta’lim tizimlaridan birini yaratishi ko‘plab ilmiy izlanishlarga sabab bo‘lgan.

Gopinathan Singapur ta’lim siyosatini “state-led development” modeli nuqtayi nazaridan tahlil qilib, 
davlatning ta’lim tizimini iqtisodiy rivojlanishning asosiy vositasi sifatida qanday ishlatganligini ko‘rsatadi. 
Uning xulosasiga ko‘ra, Singapur davlati ta’lim tizimini doimiy ravishda o‘zgaruvchan global iqtisodiy talablarga 
moslashtirib borgan [1].

Osiyo OTMlari bo‘yicha ekspert S. Tan o‘zining ilmiy ishlarida Singapur ta’lim tizimining asosiy xususiyatlarini 
— markaziy boshqaruv, uzoq muddatli rejalashtirish, sifatli o‘qituvchilar tayyorlash va doimiy baholash tizimini — 
tahlil qiladi [2]. Muallifning ta’kidlashicha, Singapur ta’lim tizimining muvaffaqiyati uning “sistematik” va “eklektik” 
yondashuvida — turli mamlakatlarning eng yaxshi tajribalarini o‘z sharoitiga moslashtirish qobiliyatidadir.

Bizningcha, Singapur ta’lim tizimining muvaffaqiyatini davlatning kuchli roli va uzoq muddatli strategik 
rejalashtirish bilan izohlash mumkin. Biroq, ushbu adabiyotlar asosan ta’lim tizimining umumiy tuzilmasiga 
qaratilgan bo‘lib, moliyalashtirish mexanizmlarining chuqur tahlili kam uchraydi.

K. Olds o‘zining ilmiy ishlarida Singapur OTMlari bo‘yicha strategiyasining iqtisodiy samaradorligini 
baholaydi. Uning empirik tahlili shuni ko‘rsatadiki [3], strategiya Singapurning global ta’lim reytinglaridagi 
mavqeini yaxshilagan bo‘lsa-da, kutilgan iqtisodiy daromad (xalqaro talabalar xarajatlari, xorijiy investitsiyalar) 
kutilgan darajada bo‘lmagan.

Sidhu talqiniga ko‘ra, Singapurning global ta’lim markaziga aylanish ambitsiyasini tahlil qilib, strategiyaning 
asosiy ustunlarini belgilaydi [4]:

• yetakchi xorijiy universitetlarni jalb qilish,
• xalqaro talabalar sonini oshirish,
• ta’lim tizimining barcha darajalarini modernizatsiya qilish.

T A D Q I Q O T  M E T O D O L O G I YA S I
Tadqiqot jarayonida tahlil va sintez, induksiya va deduksiya, statistik guruhlash, ekspert baholash, ilmiy 

abstraksiya hamda boshqa ilmiy-tadqiqot usullari keng qo‘llanildi.

T A H L I L  V A  N A T I J A L A R
Singapur oliy ta’lim moliyalashtirishining asosiy komponentlari quyidagilardan iborat:
• Davlat blok grantlari va per capita moliyalashtirish — avtonom universitetlarga asosiy operatsion xarajatlarni 

qoplash uchun yillik blok grantlar ajratiladi. Bu grantlar talabalar soni, dastur turi va iqtisodiy ehtiyojlarga qarab 
differentsiatsiya qilinadi. Moliyalashtirishda hisobot berish va natijaviy ko‘rsatkichlar (talabalar muvaffaqiyati, 
tadqiqot natijalari, innovatsiyalar) orqali accountability (javobgarlik) mexanizmi qo‘llaniladi.

• Tuition Grant Scheme (o‘quv to‘lovlari subsidiyasi) — hukumat tomonidan subsidiyalash orqali talabalar 
uchun to‘lovlar sezilarli darajada kamaytiriladi. O‘rtacha hisobda ta’lim xarajatining 75 foizi davlat tomonidan 
qoplanadi: singapurlik talabalar uchun taxminan 25 foiz, doimiy yashovchilar uchun 35 foiz, xalqaro talabalar 
uchun esa subsidiyali holatda 57 foizni tashkil etadi. Xalqaro talabalar uchun 3-yillik ish majburiyati belgilanishi 
mumkin. Bu mexanizm ijtimoiy tenglikni ta’minlash bilan birga xalqaro talabalarni jalb qilishga xizmat qiladi.

• Bursaries, scholarships va moliyaviy yordam dasturlari — kam ta’minlangan oilalardan chiqqan 
talabalar uchun bursaries (grantlar) va stipendiyalar kengaytirilmoqda. 2025-yilda MOE bir qator moliyaviy 
yordam sxemalarini takomillashtirdi, jumladan past daromadli oilalar uchun to‘lovlarning 95–100 foizigacha 
subsidiyalashni ta’minladi. SkillsFuture tashabbusi doirasida kattalar va o‘rta yoshdagi mutaxassislar uchun 
qo‘shimcha subsidiyalar (70–90 foizgacha) joriy etilgan.

• Endowment jamg‘armalari va xususiy donorlik — hukumat universitetlar tomonidan jalb qilingan xayriya 
mablag‘lariga matching grants (moslashtirilgan grantlar) berish orqali endowmentlarni rivojlantiradi.

• Ilmiy tadqiqotlar va innovatsiyalarni moliyalashtirish — Research, Innovation & Enterprise rejalar doirasida 
davlat katta hajmdagi mablag‘larni ajratadi. Bu mablag‘lar universitetlar, tadqiqot institutlari va xususiy sektor 
o‘rtasidagi hamkorlikni rag‘batlantiradi.

Singapur oliy ta’lim tizimining bu ko‘p qatlamli tuzilishi turli o‘quvchilar ehtiyojlarini hisobga olgan holda 
“multiple pathways” tamoyiliga asoslanadi. Bu yondashuv har bir fuqaroning qobiliyati va qiziqishlaridan 
kelib chiqib, akademik, amaliy yoki kasbiy yo‘nalishni tanlash imkonini yaratadi, shu bilan birga butun tizimni 
milliy iqtisodiy strategiya bilan uzviy bog‘laydi. Natijada, Singapur cheklangan resurslar sharoitida ham inson 
kapitalini samarali rivojlantirish va global raqobatbardoshlikni ta’minlashga muvaffaq bo‘lmoqda (1-rasm).

1 - r a s m . 
Singapurda oliy ta’limni moliyalashtirishning asosiy manbalari1

Singapur hukumati oliy ta’lim muassasalarining asosiy moliyalashtiruvchisi hisoblanadi. Avtonom 
universitetlarning operatsion va kapital xarajatlari asosan davlat tomonidan qoplanadi. Hukumat, shuningdek, 
universitetlarga endowment jamg‘armalarini shakllantirishda yordam berish uchun xayriyalarga mos keluvchi 
grantlar taqdim etadi.

Singapur oliy ta’lim tizimining o‘ziga xos xususiyatlaridan biri — Tuition Grant Scheme hisoblanadi. Ushbu 
sxema doirasida:

• Singapur fuqarolari eng yuqori darajadagi subsidiyalarni oladi;
• Doimiy rezidentlar (PR) va xalqaro talabalar ham subsidiyalangan o‘qish to‘lovlaridan foydalanishi 

mumkin, biroq ular bitiruvdan keyin Singapur kompaniyalarida 3-yil ishlash majburiyatini oladi.
Ushbu mexanizm ikki tomonlama maqsadga xizmat qiladi: bir tomondan, iqtidorli xorijiy talabalarni jalb 

qiladi, ikkinchi tomondan, ularning Singapur iqtisodiyotiga hissa qo‘shishini ta’minlaydi.
Singapurda fuqarolar, doimiy rezidentlar va xalqaro talabalar uchun o‘qish to‘lovlari keskin farqlanadi. 

Ushbu siyosat fuqarolarning imtiyozlari va majburiyatlarini aks ettirishga qaratilgan bo‘lib, xorijiy talabalar uchun 
to‘lovlar sezilarli darajada yuqori. Politexnikumlar va universitetlarda PR va xalqaro talabalar subsidiyalangan 
to‘lovlarni qoplash uchun ta’lim kreditlaridan foydalanishlari mumkin.

X U L O S A  V A  T A K L I F L A R
Mazkur tadqiqotimizda Singapur oliy ta’limini moliyalashtirish tizimining asosiy modellari, mexanizmlari va 

strategik yo‘nalishlari tizimli ravishda tahlil qilindi. Tadqiqot natijalari Singapur tajribasining bir qator o‘ziga xos 
xususiyatlarga ega ekanligini ko‘rsatadi.

Birinchidan, Singapur modelining asosiy ustunlaridan biri — davlatning kuchli moliyaviy roli. Singapur 
hukumati oliy ta’lim muassasalarining asosiy moliyalashtiruvchisi bo‘lib qolmoqda, shu bilan birga universitetlarga 
keng avtonomiya berilgan. Davlat tomonidan taqdim etiladigan Tuition Grant Scheme fuqarolarning ta’lim olish 

1	  Manba: muallif ishlanmasi

imkoniyatlarini kengaytirish va xorijiy talabalarni jalb qilishning samarali mexanizmi sifatida faoliyat yuritadi.
Ikkinchidan, Post-Secondary Education Account tizimi Singapur tajribasining o‘ziga xos va innovatsion 

jihati hisoblanadi. Ushbu majburiy jamg‘arma mexanizmi fuqarolarning ta’lim olish uchun moliyaviy resurslarni 
to‘plashiga imkon yaratadi va ularni uzluksiz ta’lim olishga rag‘batlantiradi. PSEA ning 2.5% lik foiz stavkasi va 
mablag‘larni o‘z yoki qarindoshlar ta’limiga yo‘naltirish imkoniyati ushbu mexanizmning jozibadorligini oshiradi.

Uchinchidan, endowment jamg‘armalari Singapur universitetlarining moliyaviy barqarorligini ta’minlashda 
muhim rol o‘ynaydi. Milliy Singapur Universitetining 15 milliard Singapur dollaridan ortiq endowment portfeli 
uzoq muddatli moliyaviy rejalashtirish va investitsion strategiyalarning samaradorligini ko‘rsatadi. Endowment 
daromadlari stipendiyalar, ilmiy tadqiqotlar va infratuzilma loyihalarini moliyalashtirishga yo‘naltiriladi.

To‘rtinchidan, “Global Schoolhouse” strategiyasi qisman muvaffaqiyatsizlikka uchragan bo‘lsa-da, 
Singapurning global ta’lim markaziga aylanish ambitsiyasi muhim saboqlar berdi. Xorijiy universitetlarni jalb 
qilish, xalqaro talabalar sonini oshirish va ta’lim tizimini modernizatsiya qilishga qaratilgan ushbu strategiya 
Singapurning xalqaro maydondagi ta’sirini oshirdi, biroq kutilgan miqdoriy ko‘rsatkichlarga erishilmadi.

Beshinchidan, Singapur tajribasini O‘zbekiston sharoitida qo‘llash imkoniyatlari mavjud, ammo bosqichma-
bosqich va moslashtirilgan yondashuvni talab qiladi. Xususan, endowment jamg‘armalari to‘g‘risidagi 
qonunchilikni takomillashtirish, fuqarolarning ta’lim jamg‘armalarini shakllantirish mexanizmini ishlab chiqish va 
xorijiy talabalar uchun subsidiyalar tizimini joriy etish tavsiya etiladi. Shu bilan birga, Singapur va O‘zbekiston 
o‘rtasidagi iqtisodiy, institutsional va madaniy farqlarni hisobga olish zarur.

Umuman olganda, Singapur oliy ta’limini moliyalashtirish tizimi — davlatning kuchli roli, innovatsion 
jamg‘arma mexanizmlari, endowment jamg‘armalari va xalqaro talabalar siyosatining uyg‘unlashgan modeli — 
dunyodagi eng samarali tizimlardan biri hisoblanadi. Kelgusida tadqiqotlar Singapur tajribasining O‘zbekiston 
sharoitiga moslashtirilgan modellarini ishlab chiqish va ularning iqtisodiy samaradorligini baholashga qaratilishi 
lozim.

